
 � Heydər Əliyev siyasi müdrikliyi sayəsində 
regionun lider dövlətinə çevrilmiş Azərbaycan Respublikası 
haqlı olaraq, özünü ötən əsrin ikinci onilliyində yaranmış 
və cəmi iki ilə yaxın fəaliyyət göstərmiş Azərbaycan Xalq 
Cümhuriyyətinin varisi elan etmişdir. Çünki gənc müstəqil 
dövlətimizin tutduğu yol başdan-başa məhz AXC-nin siyasi 
idarəetmədəki təməl prinsipləri ilə üst-üstə düşür. Həm 
ümummilli lider Heydər Əliyev, həm də cənab Prezident 
İlham Əliyev Azərbaycan Xalq Cümhuriyyətinin siyasi 
irsini daim böyük hörmət və ehtiramla yada salıb, hər 
birimizin həmin tarixi nailiyyətlə fəxr etməli olduğumuzu 
dilə gətiriblər. 

Prezident İlham Əliyevin hələ 
ötən ilin yayında Azərbaycan Xalq 
Cümhuriyyətinin 100 illiyinin təntənəli 
şəkildə qeyd edilməsi barədə sərəncam 
imzalaması və 2018-ci ilin ölkədə 
“Azərbaycan Xalq Cümhuriyyəti ili” 
elan edilməsi dövlət başçımızın milli-
mənəvi dəyərlərimizin qorunmasına və 
təbliğinə nə dərəcədə önəm verdiyinin 
göstəricisidir. Təbii ki, həmin milli-
mənəvi dəyərlər sırasında Azərbaycan 
Xalq Cümhuriyyəti dövründə yaradıl-
mış milli qurumlarımız və formalaşdı-
rılmış ənənələrimiz də vardır. Həmin 
illərdə dövlət atributlarının və mühüm 
dövlət qurumlarının formalaşdırılması, 
rəsmi dövlət mətbuatının yaradılma-
sı, Bakı Dövlət Universitetinin təsis 
edilməsi və digər çoxsaylı faktlar qeydə 
alınmışdı ki, bu gün haqlı olaraq, onla-
rın hər biri ilə fəxr edirik.

Azərbaycan Xalq Cümhuriyyəti 
dövründə formalaşdırılmış və qətiyyətlə 
fəaliyyət göstərmiş qurumlardan biri 
də Azərbaycan Prokurorluğu idi. Bu il 
100 yaşını qeyd etdiyimiz Azərbaycan 
Prokurorluğu, sözün həqiqi mənasında, 
şərəfli bir inkişaf yolu keçmişdir. Həm 
AXC dövründə, həm sovet dönəmində, 
həm də dövlət müstəqilliyimizin 
bərpasından sonrakı illərdə prokuror 
adına şərəf gətirən, öz prinsipiallığı ilə 
xalqın və dövlətin xidmətində daya-
nan kifayət qədər peşəkar həmkarımız 
olmuşdur. 

Xatırladım ki, bir neçə gün əvvəl 
– sentyabrın 12-də Baş Prokurorluğun 
Elm-Tədris Mərkəzində Azərbaycan 
Respublikası Prokurorluğunun 100 illik 
yubileyinə həsr olunmuş elmi-praktik 
konfrans keçirilmişdir. Azərbaycan Res-
publikası Milli Məclisinin, Ədliyyə və 
Daxili İşlər nazirliklərinin, Konstitusiya 
və Ali məhkəmələrinin, qeyri-hökumət 
təşkilatlarının nümayəndələri, Baş 
Prokurorluğun idarə və şöbə rəislərinin, 
digər rəsmi şəxslərin iştirak etdiyi konf-
ransda Baş prokurorun müavini Namiq 
Əsgərov Azərbaycan Respublikası 
Prokurorluğunun yaranma tarixi, onun 
inkişafının əsas mərhələləri, qazandığı 
uğurlar, qanunçuluğun və dövlətçiliyin 
qorunmasında səmərəli fəaliyyəti və 
bütövlükdə respublikamızda hüquqi 
dövlətin qurulmasında və hüquq sis-
teminin möhkəmləndirilməsində artan 
rolu barədə ətraflı məlumat vermişdir.

Yüz illik yubileyimiz münasibətilə 
qələmə aldığımız yazıda bir neçə gün 

əvvəlki tədbiri də yada salmağımız 
təsadüfi deyil. Çünki həmin konf-
ransda səsləndirilən bütün çıxışlarda 
prokurorluğun tarixi kökləri, hüquqi 
statusu ilə bağlı elmi-nəzəri baxışlar 
və təcrübədə tətbiq olunan modelləri, 
prokurorluq orqanlarının cinayət 
mühakimə icraatında və ondan kənarda 
vəzifə və səlahiyyətləri, milli proku-
rorluğun ölkənin inkişaf strategiyasına 
uyğun olaraq institusional baxım-
dan təkmilləşdirilməsi istiqamətləri 
sadalanmış və çoxsaylı faktlar dilə 
gətirilmişdir. Eyni zamanda, tədbir 
iştirakçıları prokurorluğun Azərbaycan 
Xalq Cümhuriyyəti dövründə məhkəmə 
orqanlarının tərkibində fəaliyyəti, 
müasir dövrdə qanunvericilik aktla-
rının layihələrinin hazırlanması və 
bu sahədə normayaradıcı prosesin 
yüksək tələblər səviyyəsində həyata 
keçirilməsi, eləcə də milli dövlətçiliyin 
möhkəmləndirilməsində prokurorluq 
orqanlarının rolu, korrupsiyaya qarşı 
mübarizənin prokurorluğun prioritet 
fəaliyyət istiqaməti və prokurorluğun 
kadr tərkibinin müasirləşdirilməsi möv-
zularında maraqlı çıxışlar eşitmişlər. 
Yəni bu konfrans, sözün həqiqi 
mənasında, bizim 100 illiyimizə töhfə 
idi. 

Eyni zamanda, yuxarıda qeyd 
etdiyimiz “siyasi irs” və “mənəvi 
varis” ifadələri məhz bu konfransda da 
dəfələrlə işlədilmişdir. Məsələn, qeyd 
edilmişdir ki, xalqımızın ümummilli 
lideri Heydər Əliyevin şəxsi təşəbbüsü 
və rəhbərliyi ilə hazırlanaraq 1995-
ci ildə Referendumla qəbul edilmiş 
Azərbaycan Respublikasının Konstitusi-
yası ölkənin hüquqi, demokratik dövlət 
quruculuğu istiqamətində inkişafının 

təsisatlarını, dövlətin və idarəetmənin 
hüquqi əsaslarını, hüquq sisteminin 
bünövrəsini formalaşdırmışdır. Əsas 
Qanunda Azərbaycan Respublikası 
Prokurorluğuna xüsusi maddə həsr 
edilərək dövlət idarəetmə sistemində 
bu dövlət təsisatının yeri məhkəmə 
hakimiyyəti orqanları sırasında 
müəyyən edilməklə prokurorluq orqan-
larına ilk dəfə olaraq konstitusion status 
verilmişdir. Prokurorluğun məhkəmə 
hakimiyyətinə aid edilməsi onun dövlət 
idarəetmə mexanizmində roluna və 
iştirakına dair məsələlərə Konstitusi-
ya səviyyəsində aydınlıq gətirməklə 
yanaşı, müasir prokurorluq orqanlarının 

Azərbaycan Xalq Cümhuriyyətinin 
prokurorluq qurumunun hüquqi varisi 
olmasını təsdiq etmişdir.

Mən bir hərbi prokurorluq 
təmsilçisi kimi, qətiyyətlə deyə bilərəm 
ki, Azərbaycan Prokurorluğuna üzağlığı 
gətirən həmkarlarımız arasında hərbi 
prokurorluq işçiləri də istənilən qədərdir 
və biz 100 illik yubileyə böyük uğurlar-
la gedirik. 

Yeri gəlmişkən, gələn il SSRİ 
məkanındakı Hərbi Prokurorluğun 
yaradılmasının 40 ili tamam olacaq. 
Doğrudur, biz həmin tarixi yubiley 
kimi qeyd etməyəcəyik. Çünki həmin 
qurum 1979-cu il noyabrın 30-da SSRİ 
Prokurorluğunun tərkibində yaradılmış-
dı. Ona görə də əsas bayramımızı məhz 
Azərbaycan Xalq Cümhuriyyətinin 
yaratdığı prokurorluğun tarixi ilə götü-
rürük. Amma xidmət etdiyimiz peşənin 
tarixi olduğuna görə Hərbi Prokurorlu-
ğumuzun tarixçəsinə də nəzər salmaq 
istərdik. 

SSRİ-nin tərkibində olarkən 
Azərbaycan Respublikasının prokuror-
luq orqanları sistemində hərbi proku-
rorluq qurumları fəaliyyət göstərmirdi. 
Respublikanın ərazisində Bakı 
şəhərində yerləşən Hərbi Prokurorluq, 
Hərbi Dəniz Qüvvələri Hərbi Proku-
rorluğu, eləcə də Gəncə, Lənkəran və 
Naxçıvan Qarnizonları Hərbi proku-
rorluqları fəaliyyət göstərirdi ki, onlar 
da Zaqafqaziya Hərbi Dairəsinin Hərbi 
Prokurorluğuna tabe idilər.

SSRİ dağıldıqdan sonra həmin 
prokurorluqlar da ləğv edildi və 
müstəqil Azərbaycan Respublikasının 
hərbi prokurorluq orqanları yaradılma-
ğa başlandı. Həmin prokurorluqların 

yaranması üçün respublikamızın Ali 
Soveti tərəfindən qəbul edilmiş 18 
oktyabr 1991-ci il tarixli Azərbaycan 
Respublikasının Dövlət müstəqilliyi 
haqqında Konstitusiya Aktı hüquqi baza 
rolunu oynadı.

Hazırda ölkəmizdə hərbi proku-
rorluqların yaradılması və fəaliyyəti 
üçün hüquqi baza rolunu Azərbaycan 
Respublikasının 1995-ci il tarixdə qəbul 
edilmiş Konstitusiyası, 7 dekabr 1999-
cu il tarixli “Prokurorluq haqqında” 
Azərbaycan Respublikasının Qanunu, 
29 iyun 2001-ci il tarixli “Prokurorluq 
orqanlarında qulluq keçmə haqqında” 
Azərbaycan Respublikasının qanunu, 

həmçinin “Hərbi xidmət haqqında”, 
“Hərbi qulluqçuların statusu haqqında” 
Azərbaycan Respublikasının qanunları 
və digər normativ aktlar oynayır.

Bu gün Azərbaycan Respublika-
sının prokurorluq orqanları sistemində 
Azərbaycan Respublikasının Hərbi 
Prokurorluğu, Naxçıvan Muxtar 
Respublikasının Hərbi Prokurorluğu, 
Bakı, Sumqayıt, Gəncə, Qazax, Tərtər, 
Qarabağ, Füzuli, Lənkəran və Zaqa-
tala hərbi prokurorluqları fəaliyyət 
göstərirlər. Qətiyyətlə deyə bilərəm 
ki, bu gün hərbi prokurorluq orqanları 
qanunun və Azərbaycan dövlətinin 
qarşımıza qoyduğu bütün vəzifələri 
yüksək səviyyədə, böyük peşəkarlıq 
və məsuliyyətlə həyata keçirirlər. Bu 
fikirlərin təsdiqi olaraq, daha bir tədbiri 
yada salmaq istəyirəm. 

Təxminən ay yarım əvvəl – iyu-
lun 26-da Azərbaycan Respublikası 
Hərbi Prokurorluğunda mərkəzi 
aparat işçilərinin iştirakı ilə 2018-ci 
ilin birinci yarımilində cinayətkarlığa 
qarşı mübarizə, qanunçuluq və hüquq 
qaydasının möhkəmləndirilməsi, insan 
və vətəndaş hüquq və azadlıqları-
nın qorunması sahəsində görülmüş 
işlərin vəziyyəti və qarşıda duran 
vəzifələrin müzakirəsinə həsr olunmuş 
geniş əməliyyat müşavirəsi keçirilirdi. 
Azərbaycan Respublikası baş proku-
rorunun müavini – respublika hərbi 
prokuroru, ədliyyə general-leytenantı 
Xanlar Vəliyevin hesabat məruzəsində 
səsləndirdiyi faktlar və rəqəmlər bir 
daha sübut edirdi ki, hərbi prokurorluq 
öz fəaliyyətini məhz zamanın tələb 
etdiyi səviyyədə qurmuşdur. 

Orada qeyd edilmişdi ki, 

ölkəmizin uğurlarını, iyunun 26-da 
keçirilən möhtəşəm hərbi paradda 
Azərbaycanın hərbi qüdrətini dünya-
ya nümayiş etdirməsini və ölkəmizin 
bütün sahələrdə sürətlə inkişaf edərək 
əksər dövlətlərdən üstün olmasını 
gözü götürməyən radikal qüvvələr və 
dini-ekstremist təşkilatlar var. Onlar 
ölkəmizə qısqanc və düşmən münasibət 
bəsləyən dövlətlərin xüsusi xidmət 
orqanları ilə birgə işləyərək, respublika-
mızda sabitliyi, əhalinin sakit həyatını 
pozmaq və qarşıdurma yaratmaq 
istəyirlər. Bu məqsədlə iyulun 3-də 
və 10-da müəyyən cinayətkar qruplar 
Gəncədə dövlətçiliyimizə və ölkədəki 

sabitliyə yönəlmiş qanlı terror hadisələri 
törədərək, şəhər icra hakimiyyətinin 
başçısına və onun mühafizəçisinə qarşı 
sui-qəsd təşkil etmiş, sonra isə qanuna-
zidd əməllərin qarşısını almağa çalışan 
yüksək rütbəli iki polis zabitini qətlə 
yetirmişlər.

Məlum olduğu kimi,  Prezident 
 İlham Əliyevin qətiyyətli və müdrikliklə 
atdığı addımların nəticəsində bütün bu 
təxribatlar qarşısı sərt şəkildə alın-
mışdır. Azərbaycan Respublikası Baş 
Prokurorluğunda Cinayət Məcəlləsinin 
müvafiq maddələri ilə başlanmış cinayət 
işinin istintaqını aparan Respublika 
Prokurorluğunun, Daxili İşlər Na-
zirliyinin və Dövlət Təhlükəsizliyi 
Xidmətinin əməkdaşlarından ibarət 
birgə əməliyyat-istintaq qrupu 
tərəfindən cinayəti törətmiş şəxslər 
müəyyənləşdirilmiş, onlardan bir qismi 
həbs edilmiş, axtarışa verilmiş, digər 
iştirakçıların da müəyyənləşdirilərək 
cinayət məsuliyyətinə cəlb olunma-
sı istiqamətində əməliyyat-istintaq 
tədbirləri davam etdirilir.

Bir mütəxəssis kimi deyə bilərəm 
ki, həmin hadisələrin təhlili və istintaqı 
əminliklə fikir söyləməyə əsas verir. 
Fikir də ondan ibarətdir ki, bu, sadəcə 
özlərini hansısa dini təşkilat adlandı-
ranların deyil, xarici ölkələrin xüsusi 
xidmət orqanlarının əvvəlcədən planlaş-
dırdığı və ölkənin daxilindəki, habelə 
Azərbaycandan kənarda olan, lakin 
dövlətimizə düşmən münasibət bəsləyən 
respublikamızdan vətəndaşlarının 
həyata keçirməyə cəhd etdikləri adi 
cinayətlər deyil. Bunlar ölkəmizdə 
hakimiyyətin zorla ələ keçirilməsinə, 
saxlanılmasına, Azərbaycan Respub-

likasının Konstitusiya quruluşunun 
zorla dəyişdirilməsinə və ya ərazi 
bütövlüyünün parçalanmasına yönəlmiş 
hərəkətlərdir. Lakin Azərbaycan 
Respublikası Prezidentinin qətiyyəti 
və müdrikliyi, habelə hüquq- mühafizə 
orqanlarının səyi nəticəsində bütün 
bu təxribatların qarşısı sərt şəkildə 
alınmışdır.

Bundan başqa, iyulun 15-də 
Sumqayıtda radikal dini qrupların və 
onlara dəstək verən radikal müxalifət 
tərəfdarlarının Gəncədə baş vermiş 
hadisələri Sumqayıtda təkrarlamaq, 
iğtişaş və qarşıdurma yaratmaq yolu ilə 
şəhərdə ictimai-siyasi sabitliyi pozmağa 

yönəlmiş hərəkətlərinin qarşısı hüquq- 
mühafizə orqanlarının peşəkarlıqla 
həyata keçirdiyi əməliyyat nəticəsində 
alınmışdır.

Hərbi prokurorluğun mətbuatda 
yayılan hesabatında bildirilir ki, Si-
lahlı Qüvvələrdə cinayətkarlığa qarşı 
mübarizə, qanunçuluq və hüquq qayda-
sının möhkəmləndirilməsi istiqamətində 
görülən işlər getdikcə daha səmərəli 
olur. Hərbi birləşmələrdə törədilmiş 
ağır və xüsusilə ağır cinayətlərin 
açılması təmin olunmuşdur. Cinayət 
hadisələrinin azalmasında hərbi proku-
rorluq orqanlarının Müdafiə Nazirliyi, 
Dövlət Sərhəd Xidməti, Daxili Qoşunlar 
və digər hərbi qurumlarla yaradılmış 
qarşılıqlı sağlam və işgüzar əlaqələrinin, 
eləcə də hələ ilin əvvəlindən planlaş-
dırılmaqla, il ərzində mütəmadi həyata 
keçirilmiş müxtəlif xarakterli birgə 
tədbirlərin çox böyük əhəmiyyəti vardır.

Mətbuat xəbər verir ki, Silahlı 
Qüvvələrdə ayrı-ayrı cinayətlərin 
qarşısının alınması məqsədilə məhkəmə 
və istintaq təcrübəsi ümumiləşdirilərək, 
Respublika Hərbi Prokurorluğunun 
kollegiyalarında silahlı birləşmələrin 
rəhbər vəzifəli şəxslərinin iştirakı ilə 
müzakirə edilir. Həmin cinayətləri 
doğurmuş səbəb və şəraitin aradan 
qaldırılması üçün zəruri qabaqlayı-
cı tədbirlərin görülməsinə dair ərazi 
hərbi prokurorlarına icmal-məktublar 
göndərilir. 

Mən qətiyyətlə deyə bilərəm ki, 
Azərbaycan Respublikasının Preziden-
ti cənab İlham Əliyevin siyasi iradə, 
əzm və prinsipiallığı hesabına yeni 
müstəvidə reallaşdırılan dövlətçilik 
siyasətinin məntiqi nəticəsi ola-
raq, ölkəmizdə korrupsiyaya və 
rüşvətxorluğa qarşı kəsərli mübarizə 
uğurla davam etdirilir. Prezidentin bu 
sahədə qarşıya qoyduğu vəzifələrin 
icrası ilə əlaqədar hərbi prokurorluq 
orqanları mütəşəkkil cinayətkarlığın 
ən təhlükəli təzahürlərindən biri olan 
korrupsiyaya qarşı mübarizə sahəsində 
fəaliyyətini daha da gücləndirir. Bu da 
Silahlı Qüvvələrin qüdrətini zəiflədə 
biləcək cinayətlərin, o cümlədən 
mənimsəmə, israfçılıq, rüşvətxorluq, 
vəzifədən sui-istifadə etmə və digər 

cinayətlərin vaxtında aşkar olunmasına, 
cinayət törətmiş şəxslərin layiqli cəzaya 
məhkum edilməsinə şərait yaratmışdır.

Sonda qeyd edim ki, hərbi proku-
rorluq orqanları Azərbaycan Respubli-
kasının Prezidenti, Ali Baş Komandan 
cənab İlham Əliyevin prokurorluq 
orqanlarına göstərdiyi yüksək qayğı və 
etimadı layiqincə doğrultmaq, qanunun 
aliliyini, hərbi idarəçilik orqanlarında 
insan və vətəndaş hüquq və azadlıqları-
na dönmədən əməl olunmasını, habelə 
cinayətkarlığa qarşı mübarizəni təmin 
etmək üçün bütün zəruri tədbirləri 
bundan sonra da dönmədən həyata 
keçirəcəklər. Çünki biz Azərbaycan 
dövlətinin və milli qanunlarımızın 
əsgərləriyik.

Zöhrab KAZIMOV, 
Sumqayıt hərbi prokuroru, 

ədliyyə polkovniki

Azərbaycan Prokurorluğu – 100

Respublikanın Hərbi Prokurorluğu 
yubileyi uğurlarla qarşılayır

Azərbaycan sərnişin və yük 
daşımaları sahəsində regionun  

lideri statusunu doğruldur 
 � Sentyabrın 13-də 

Bakıda “Azərbaycan Hava 
Yolları”nın 2018-ci ilin 
8 ayı üzrə fəaliyyətinin 
yekunları və payız-qış 
mövsümünə hazırlığı üzrə 
müşavirə keçirilmişdir. 

Müşavirədə yaxın gələcək 
üçün vəzifələr və perspektivlər 
müzakirə olunmuşdur. Qeyd 
olunmuşdur ki, sərnişin daşıma-
ları sahəsində prioritet vəzifələrə 
Bakıdan Tokio, Dehli, Şanxay, 
Çjençjou, Banqkok, Seul, Kuala-
Lumpur, Amsterdam, Vyana, 
Roma, Əmman, Karaçi, Qahirə, 
Düşənbə və digər iri şəhərlər kimi 
yeni istiqamətlərin açılışı daxildir. 

AZAL sərnişin aviaşirkətinin 
direktoru Cəmil Manizadə 
çıxışında qeyd etmişdir ki, 
son illər ərzində aviaşirkət 
göstəricilərini xeyli artırmışdır 
və bu istiqamətdə fəaliyyətini 
davam etdirəcək. Bu il AZAL 
nüfuzlu 4 ulduzlu aviadaşıyıcı 
statusunu doğrultmuşdur və 
Britaniyanın “Skytrax” agentliyi-
nin versiyası üzrə Mərkəzi Asiya 
və Hindistanda ən yaxşı regional 
aviaşirkət adlandırılmışdır. Gələn 
ildən başlayaraq aviaşirkətin 
donanmasına yeni nəsil “Boeing 
737 MAX” təyyarələrinin əlavə 
olunması onun marşrut şəbəkəsini 
genişləndirməyə imkan verəcək.

Öz növbəsində, “Buta 
Airways” (AZAL QSC-nin 
struktur bölməsi) aşağıbüdcəli 
aviaşirkətinin direktoru Nazim 
Səmədov bildirmişdir ki, uçuşla-
rın birinci ili ərzində loukosterə 
həm yerli əhali, həm də xarici 
turistlər tərəfindən yüksək tələbat 
olmuşdur. Bu yaxınlarda loukos-
ter iki yeni istiqamətə – Alanya 
və İzmirə yeni reyslər açmışdır. 
Təyyarə parkının genişlənməsi ilə 
yaxın vaxtlarda iki yeni “Embra-
er 190” təyyarəsinin gətirilməsi 
gözlənilir və bu istiqamətdə işlər 
davam etdiriləcək. 

 “Azərbaycan Hava 
Yolları”nın prezidenti Cahangir 
Əsgərov vurğulamışdır ki, AZAL, 

“Buta Airways” və “Silk Way 
Airlines” aviaşirkətləri yaxşı 
artım dinamikası göstərir və hab 
formalaşdıran halqa kimi bu 
şirkətlərin fəaliyyəti nəticəsində 
Heydər Əliyev Beynəlxalq Ae-
roportu sərnişin və yük daşıma-
ları sahəsində regionun şəriksiz 
liderinə çevrilmişdir.

Onun sözlərinə görə, Heydər 
Əliyev Beynəlxalq Aeroportu 
“Skytrax” şirkəti tərəfindən mak-
simal 5 ulduz statutusuna layiq 
görülərək, dünyanın bu statusa 
malik doqquzuncu hava limanı 
olmuş və bu il yüksək beynəlxalq 
səviyyədə tanınmışdır. Cari ilin 
8 ayında Bakı Hava Limanı 
3,080 milyon sərnişinə xidmət 
göstərmişdir ki, bu da region-
dakı bütün digər aeroportların 
göstəricilərini üstələyir. Müqayisə 
üçün: bu dövrdə Tbilisi aeroportu 
2,565 milyon sərnişinə xidmət 
göstərmişdir, Yerevan və Gümrü 
hava limanlarının ümumi sərnişin 
dövriyyəsi isə 1,873 milyon nəfər 
təşkil etmişdir.

Heydər Əliyev Beynəlxalq 
Aeroportu, həmçinin böyük bir 
yük habıdır. Böyük İpək Yolunun 
bir hissəsi kimi o, Asiya, Avropa 
və digər qitələr arasında yük da-
şımalarında tranzit məntəqəsidir. 
Hazırda “Silk Way West Airlines” 
yük aviadaşıyıcısının təyyarə par-
kının genişləndirilməsi, xüsusilə 
donanmaya yeni “Boeing 777-F” 

təyyarələrinin əlavə olunması 
üzrə danışıqlar aparılır.

Cahangir Əsgərov  AZAL-ın 
bütün struktur bölmələrinin 
göstəricilərinin müntəzəm moni-
torinqinin aparılmasına, şərəfli və 
məsuliyyətli vəzifə olan yeni tipli 
“Boeing 737 MAX” и “Boeing 
777-F” təyyarələrini öyrənməsi 
üçün uçuş heyətinin hazırlığına 
tapşırıq vermişdir. Təbii ki, bütün 
bu vəzifələr uçuşların yüksək 
təhlükəsizlik səviyyəsinə uyğun 
olmalıdır. “Rəsmən bəyan edirəm 
ki, Heydər Əliyev Beynəlxalq 
Aeroportunun qapıları bütün 
aviaşirkətlər üçün açıqdır, biz 
əlçatanıq və hər bir istəyi yerinə 
yetirməyə hazırıq. Yaxın və uzaq 
xaricdən aviaşirkətləri xidmətlərin 
bütün spektrini ən yüksək 
səviyyədə təklif edən bizim gözəl 
Heydər Əliyev Beynəlxalq Aero-
portuna uçmağa dəvət edirəm".

“Azərbaycan Hava Yolları” 
QSC-nin mətbuat xidməti bildirir 
ki, Cahangir Əsgərovun dediyinə 
görə, yeni reyslərin açılması 
nəzərə alınmaqla, 2020-ci ilin so-
nuna Heydər Əliyev Beynəlxalq 
Aeroportunun sərnişin dövriyyəsi 
ildə 7 milyon sərnişindən artıq 
olmalıdır: “Bu, bizim prioritet 
vəzifəmizdir və biz onu yerinə 
yetirməliyik”.

“Xalq qəzeti”

Heydər Əliyev Fondunun təşkilatçılığı ilə Azərbaycan 
Xalq Cümhuriyyətinin 100 illiyi Varşavada qeyd edilib

 � Sentyabrın 12-də Polşanın paytaxtı Varşava şəhərində Heydər 
Əliyev Fondunun və Azərbaycanın Polşadakı səfirliyinin təşkilatçılığı 
ilə Azərbaycan Xalq Cümhuriyyətinin yaranmasının 100 illiyinə həsr 
olunmuş tədbir keçirilib.

Qonaqlar əvvəlcə Mazovetski voye-
vodluğunun binası önündə Azərbaycana 
həsr olunmuş “İstiqamət – Azərbaycan” 
adlı sərgi ilə tanış olublar. Bir ay fəaliyyət 
göstərəcək sərginin əsas məqsədi 
Azərbaycanın turizm imkanlarını Polşada 
tanıtmaq, polyak ictimaiyyətində ölkəmiz 
haqqında məlumatlılığı artırmaqdan 
ibarətdir. 

Heydər Əliyev Fondunun icraçı direk-
toru Anar Ələkbərov, Azərbaycanın Polşa-
dakı səfiri Həsən Həsənov və Mazovetski 
voyevodluğunun voyevodu (qubernatoru) 
Zdislav Sipiera sərgi ilə tanış olublar.

Sonra Azərbaycan nümayəndə heyəti 
Varşavadakı Yuzef Polinski adına parkda 
ucaldılan “Müstəqil Azərbaycan və Polşa 
uğrunda mübarizlərin xatirəsinə” abidəsini 
ziyarət edib, abidə önünə əklillər qoyublar. 
Məlumat verilib ki, bu abidə Azərbaycan 
Milli Ordusunun Baş Qərargah rəisi olmuş 
(1918-1920-ci illər) polyak əsilli general 
Matsey Sulkeviç və Polşa Respublikası 
Ordusunun və Milli Ordunun polkovniki 
olmuş Azərbaycan əsilli Vəli bəy Yadigarın 
şərəfinə ucaldılıb, Azərbaycan və polyak 
xalqları arasında dostluq və qardaşlığın 
simvoludur.

Həmin gün Varşavada Kral sarayında 
Azərbaycan Xalq Cümhuriyyətinin 100 
illiyi münasibətilə rəsmi qəbul keçirilib. 
Azərbaycanın Polşadakı səfirliyi və Heydər 
Əliyev Fondu tərəfindən təşkil olunmuş 
tədbirdə xarici işlər nazirinin müavini və 
digər nazirliklərin məsul əməkdaşları, Seym 
və Senatın vitse-marşalekləri və deputatları, 
Mazovetski voyevodası, Polşa regionları-
nın nümayəndələri, Varşavada akkreditə 
olunmuş səfirlər və diplomatik korpu-
sun təmsilçiləri, Polşanın ictimai-siyasi 
həyatının, orta və ali təhsil müəssisələrinin 
nümayəndələri, bu ölkədə yaşayan soydaş-
larımız iştirak ediblər.

Tədbiri giriş sözü ilə açan səfir Həsən 
Həsənov iştirakçıları Azərbaycan Respub-
likasının Birinci vitse-prezidenti, Heydər 
Əliyev Fondunun prezidenti Mehriban 
Əliyevanın adından salamlayıb.

Bildirilib ki, bu gün qarşılıqlı  
hörmət və faydalı əməkdaşlıq prinsipləri 
əsasında, siyasi, iqtisadi və mədəni 
sahələrdə formalaşan Azərbaycan-Polşa 
əlaqələri yüksək səviyyədədir. Azərbaycan 

Prezidenti İlham Əliyev və Polşa Prezidenti 
Andjey Duda arasında olan səmimi işgüzar 
və dostluq münasibətləri qarşılıqlı etimad 
üzərində qurulub.

Səfir ölkələrimiz arasındakı ikitərəfli 
əməkdaşlığa böyük töhfə verən, Azərbaycan 
xalqının ümummilli liderinin adını daşıyan, 
Azərbaycan mədəniyyətini və tarixini 
dünyada uğurla tanıtdıran, ölkəmizdə və 
dünyada bir çox humanitar layihələr həyata 
keçirən Heydər Əliyev Fondunun rolunu 
xüsusilə qeyd edib. Bildirilib ki, fondun 
prezidenti Mehriban Əliyeva bu səmərəli 
fəaliyyətinə görə UNESCO və ISESCO-nun 
xoşməramlı səfiri adına layiq görülüb.

Qeyd edilib ki, Heydər Əliyev Fondu-
nun təşəbbüsü ilə Azərbaycan-Polşa dostluq 
münasibətlərinin inkişafına xidmət edən 
bir sıra tədbirlər həyata keçirilib. Heydər 
Əliyev Fondu və Polşanın Azərbaycandakı 
səfirliyinin birgə əməkdaşlığı çərçivəsində 
Azərbaycanda 200 nəfərlik məktəb inşa 
olunub, polyak pianoçu Stanislav Deanın 
konserti təşkil edilib, daun sindromlu uşaq-
ların Krakov şəhərinə səfəri həyata keçiri-
lib. 2009-cu ildə Heydər Əliyev Fondunun 
prezidenti Mehriban Əliyeva Azərbaycan və 
Polşa arasındakı dostluq münasibətlərinin 
inkişafında xidmətlərinə görə Polşanın 
“Böyük Komandor” ordeni ilə təltif edilib. 
2010-cu ildə isə Polşanın Azərbaycandakı 
səfiri Azərbaycan Prezidentinin qərarı ilə 
ölkələr arasındakı ikitərəfli münasibətlərin 
möhkəmlənməsinə verdiyi töhfəyə görə 
“Dostluq” ordeni ilə təltif olunub.

Azərbaycan Xalq Cümhuriyyətinin 
tarixindən bəhs edən səfir H.Həsənov qeyd 
edib ki, Azərbaycanda birinci respublika 
cəmi 23 ay ömür sürüb, lakin qısa müddətdə 
ciddi dövlət quruculuğu tədbirləri həyata 
keçirib, dünyanın aparıcı dövlətləri ilə 
diplomatik münasibətlər qurub. 1991-ci ildə 
müstəqilliyini bərpa etmiş respublikamız 
beynəlxalq aləmdə uğurlu xarici və daxili 
siyasət yürüdən, inkişaf etmiş demokratik 
dövlət kimi tanınır. Azərbaycan tərəfindən 
həyata keçirilən beynəlxalq enerji və 
nəqliyyat layihələri ölkəmizi etibarlı tərəfdaş 
kimi tanıdır. Eyni zamanda, Azərbaycan və 
Avropa İttifaqı arasında imzalanması nəzərdə 
tutulan Strateji Tərəfdaşlıq Sazişi hərtərəfli 
və bərabərhüquqlu əməkdaşlığı daha da 
inkişaf etdirəcək.

Ermənistan-Azərbaycan, Dağlıq 
Qarabağ münaqişəsinə toxunan Azərbaycan 
səfiri bildirib ki, Ermənistanın Azərbaycana 
təcavüzü nəticəsində torpaqlarımızın 
20 faizi işğal edilib, 1 milyondan çox 
azərbaycanlı öz doğma yurdundan didərgin 
düşüb. Ermənistan münaqişənin siyasi 
həllini inkar edərək, Avropanın və regio-
nun təhlükəsizliyini zərbə altına qoyub. 
O, münaqişənin Azərbaycanın suverenliyi, 
ərazi bütövlüyü və beynəlxalq səviyyədə 
tanınmış sərhədlərinin toxunulmazlı-
ğı əsasında həllinə dəstəyə görə Polşa 
hökumətinə təşəkkür edib.

Azərbaycan və Polşa arasında ilk 
diplomatik təmasların hələ 1472-ci ildə baş 
tutduğunu xatırladan səfir qeyd edib ki, 
ötən dövrlər ərzində onlarla azərbaycanlı 
və polyak ölkələrimiz arasında siyasi, elmi 
və mədəni əlaqələrin möhkəmlənməsinə 
və inkişafına töhfələr verib. Azərbaycan 
tərəfinin təşəbbüsü ilə həmin şəxslərin 
xatirəsi əbədiləşdirilib, Polşanın müxtəlif 
şəhərlərində 20 abidə və xatirə lövhəsi 
qurulub.

Həmçinin bildirilib ki, bu il 
Azərbaycan və Polşa xalqları öz respubli-
kalarının yüz illiyini qeyd edirlər. Pol-
yaklar Azərbaycanın, azərbaycanlılar ilə 
Polşanın azadlığı və müstəqilliyi uğrunda 
vuruşublar. Bu mübarizənin ən parlaq 
nümunəsi Azərbaycan Milli Ordusunun 
Baş Qərargah rəisi olmuş, general-mayor, 
milliyətcə polyak Matsey Sulkeviç və Polşa 
Ordusunun, habelə Armiya Krayovanın 
polkovniki olmuş, milliyətcə azərbaycanlı 
Vəli bəy Yadigardır. Azərbaycan hökuməti 
bu iki görkəmli şəxsiyyətin ölkələrimizin 
müstəqilliyi uğrunda mübarizəsini 
əbədiləşdirib, Varşavadakı Polinski parkın-
da onların abidəsini ucaldıb.

Polşa xarici işlər nazirinin müavi-

ni Bartoş Çixotski çıxışında Polşa və 
Azərbaycan əlaqələrində birləşdirici 
aspektlərə toxunub. Qeyd edilib ki, pol-
yaklar 100 il bundan əvvəl Azərbaycan 
dövlətinin yaradılmasında iştirak ediblər. 
Azərbaycan Ordusunda, neft sənayesində, 
müasir şəhər salınmasında və eləcə də 
Azərbaycan mədəniyyətində polyak izlərinə 
rast gəlmək mümkündür. Nazir müavini 
bildirib ki, bu gün də ölkəsi Azərbaycanın 
inkişafının bir hissəsi olmaq istəyir, 
beynəlxalq hüququn prinsipləri əsasında 
Dağlıq Qarabağ münaqişəsinin sülh yolu ilə 
həllinə dair tədbirləri dəstəkləyir.

 İki ölkə arasındakı sıx siyasi atmosfer 
və dostluq münasibətlərindən məmnunluqla 
bəhs edən B.Çixotski ali və yüksək 
səviyyədə qarşılıqlı səfərlərin baş tutduğunu 
və bu sıx əlaqələrin gələcəkdə də davam 
etdiriləcəyini vurğulayıb.

Tədbirin bədii hissəsində tanınmış 
pianoçu Elçin Şirinovun rəhbərlik etdiyi 
caz qrupu konsert proqramı ilə çıxış edib. 
Konsertdə xalq və bəstəkar mahnıları, Elçin 
Şirinov və Şəhriyar İmanovun bəstələdiyi 
əsərlər caz improvizasiyaları ilə təqdim 
olunub. Polyak müğənni Malvina Kuşiorun 
ifasında Azərbaycan xalq mahnısı “Sarı 
gəlin” böyük maraq və alqışlarla qarşılanıb.

Kral sarayının foyesində Heydər 
Əliyev Fondu tərəfindən hazırlanmış 
sərgidə Azərbaycan Xalq Cümhuriyyətinin 
tarixindən bəhs edən foto və sənədlər, video 
və audiomateriallar, səfirliyin tərtib etdiyi 
broşürlər təqdim olunub, eyni zamanda, 
Azərbaycan Xalq Cümhuriyyətinin tarixinə 
həsr olunan sənədli film nümayiş etdirilib.

Elgün NIFTƏLI,  
AZƏRTAC-ın xüsusi müxbiri 

Varşava

